
Batik Merbok sebagai Aset Budaya

Penulis: Mas Ayu Zainal @ Ismail & Shuhaila Md Shahid
//////////////////////////////////////////////////////////////////////////////////////////////////////////////////////////////

dalam Festival Hari Muzium Antarabangsa
Peringkat Kebangsaan 2025

Festival Hari Muzium Antarabangsa Peringkat
Kebangsaan 2025 yang berlangsung pada 23
hingga 29 Julai 2025 di Muzium Padi, Kedah
merupakan peristiwa bersejarah yang
memperlihatkan transformasi fungsi muzium
daripada sekadar ruang penyimpanan artifak
kepada pusat warisan, ilmu, dan ekonomi
kreatif negara. Bertemakan “Masa Depan
Muzium dalam Komuniti yang Berubah Pantas”,
festival ini menuntut muzium untuk bergerak
seiring perubahan zaman. Dalam kerangka
tersebut, penglibatan Batik Merbok berfungsi
sebagai simbol identiti dan instrumen strategik
dalam agenda budaya nasional.

Pelantikan Batik Merbok sebagai perunding
rekaan pakaian rasmi festival mencerminkan
pengiktirafan terhadap kepakaran entiti ini
menterjemahkan aspirasi budaya ke dalam
bahasa visual yang sarat dengan nilai simbolik.
Langkah ini secara serentak mengangkat
kompetensi komuniti tempatan ke peringkat
nasional, di samping menempatkan batik
sebagai lambang martabat kolektif yang
melangkaui peranan hiasan semata-mata.
Lebih signifikan, peranan Batik Merbok dalam
membekalkan pakaian rasmi festival telah
memperkukuh citra batik sebagai medium yang
menyatukan warisan dan profesionalisme,
mewujudkan keseragaman visual yang
melambangkan disiplin serta keindahan
budaya.

Penglibatan Batik Merbok turut diperluas
melalui pameran dan ruang jualan yang
berlangsung sepanjang festival. Aktiviti ini
sekaligus membuka medan interaksi budaya
antara penggiat seni dan khalayak. Pameran
tersebut menjadi wahana untuk
memperkenalkan koleksi tekstil tempatan,
manakala ruang jualan membuktikan bahawa
produk warisan berpotensi menjana nilai
ekonomi secara langsung. Dengan keterlibatan
ini, kedudukan Batik Merbok sebagai aktor
budaya yang berperanan aktif dalam ekosistem
ekonomi kreatif dapat diperkukuhkan.

Rekaan 3 (Diraja & VVIP) - Motif Muzium 

Rekaan 2 (Staf) - Motif Muzium 



8

Penyertaan Batik Merbok menandai peralihan penting yang mempertautkan tradisi, inovasi,
komuniti dan institusi. Melalui jenama ini, naratif tempatan bukan sahaja ditonjolkan tetapi juga
disepadukan dengan agenda kebangsaan, sekali gus mengangkat identiti Kedah ke pentas nasional.
Pengiktirafan tersebut membuka ruang untuk menjadikan batik sebagai medium diplomasi budaya
yang berpotensi menembusi jaringan antarabangsa melalui muzium dan komuniti global.

 Pengalaman ini wajar dilihat sebagai titik tolak
kepada legasi jangka panjang dalam menjamin
kelestarian penggiat tekstil tempatan serta
menempatkan batik sebagai pemacu
pembangunan budaya negara. Festival ini
bukan sahaja mengangkat Batik Merbok ke
pentas kebangsaan, malah merakamkan
peristiwa penting bagi perkembangan warisan
tekstil Malaysia yang berlandaskan kepada
warisan identiti, jaringan diplomasi budaya
serta daya tahan ekonomi kreatif.

Batik Merbok sebagai Aset Budaya dalam
Festival Hari Muzium Antarabangsa

Peringkat Kebangsaan 2025

Rekaan 1 (Staf) - Motif Batik Merbok

